
துளஸீபூஜா 1

॥ அத² துளஸீ பூஜா ப்ராரம்ப: ⁴ ॥
॥ஶ்ரீக³ணேஶாய நம:॥
॥ அத² துளஸீபூஜநம் லிக்²யதே ॥
ஶ்ரீமஹாதே³வ உவாச ॥
ஶுபே⁴ பக்ஷே ஶுபே⁴ வாரே ஶுபே⁴ ரு’க்ஷே ஶுபோ⁴த³யே ।
கேஶவார்தே² ஶுபா⁴ம்ஶே ச ரோபயேத்துளஸீம் முநி:॥ 1॥
க்³ரு’ஹஸ்தோ² க்³ரு’ஹமத்⁴யே வா க்³ரு’ஹஸ்தோ²பவநேபி வா ।
ஶுசௌ தே³ஶே து துளஸீமர்ச்சயேத்³பு³த்³தி⁴மாந்நர:॥ 2॥
மூலே ச வேதி³காம் க்ரு’த்வா ஆலவாலஸமந்விதாம் ।
ப்ராத:ஸந்த்⁴யாவிதி⁴ம் க்ரு’த்வா ஸ்நாநபூர்வம் தி³நே தி³நே ॥ 3॥
கா³யத்ர்யஷ்டஜபம் க்ரு’த்வா துளஸீம் பூஜயேத்தத: ।
ப்ராங்முகோ²த³ங்முகோ² வாபி ஸ்தி²த்வா ப்ரயதமாநஸ:॥ 4॥
த்⁴யாயேச்ச துளஸீம் தே³வீம் ஶ்யாமாம் கமலலோசநாம்
ப்ரஸந்நபத்³மகல்ஹாரவராப⁴யசதுர்பு⁴ஜாம் ॥ 5॥
கிரீடஹாரகேயூரகுண்ட³லாதி³விபூ⁴ஷிதாம் ।
த⁴வளாம்ஶுகஸம்யுக்தாம் பத்³மாஸநநிஷேது³ஷீம் ॥ 6॥ இதி த்⁴யாநம் ॥
தே³வி த்ரைலோக்யஜநநி ஸர்வலோகைகபாவநி ।
ஆக³ச்ச² ப⁴க³வத்யத்ர ப்ரஸீத³ துலஸி த்³ருதம் ॥ 7॥ ஆவாஹநம் ॥
ஸர்வ தே³வமயே தே³வி ஸர்வதா³ விஷ்ணுவல்லபே⁴ ।
ரத்நஸ்வர்ணமயம் தி³வ்யம் க்³ரு’ஹாணாஸநமவ்யயே ॥ 8॥ ஆஸநம் ॥
ஸர்வதே³வமயாகாரே ஸர்வதே³வநமோऽஸ்துதே ।
பாத்³யம் க்³ரு’ஹாண தே³வேஶி துலஸி த்வம் ப்ரஸீத³ மே ॥ 9॥ பாத்³யம் ॥
ஸர்வ தே³வமயாகாரே ஸர்வாங்க³மணிஶோபி⁴தே ।
இத³மர்க⁴ங்க்³ரு’ஹாநத்வம் தே³வி தை³த்யாம்ந்தகப்ரியே ॥ 10॥ அர்க்⁴யம் ॥
ஸர்வலோகஸ்ய ரக்ஷார்த²ம் ஸதா³ஸம்நிதி⁴காரரிணி ॥
க்³ரு’ஹாண துலஸி ப்ரீத்யா இத³மாசமநீயகம் ॥ 11॥ ஆசமநம் ॥

க³ங்கா³தி³ப்⁴யோ நதீ³ப்⁴யஶ்ச ஸமாநீதமித³ம் ஜலம் ।
ஸ்நாநார்த²ம் துலஸிஸ்வச்ச²ம் ப்ரீத்யா தத்ப்ரதிக்³ரு’த்த்³யதாம் ॥ 12॥ ஸ்நாநம் ॥
க்ஷிரோத³மத²நோத்³பூ⁴தே சந்த்³ரலக்ஷ்மீஸஹோத³ரே ।
க்³ரு’த்த்³யதாம் பரிதா⁴நார்த²மித³ம் க்ஷௌமாம்ப³ரம் ஶுபே⁴ ॥ 13॥ வஸ்த்ரம் ॥
ஶ்ரீக³ந்த⁴ம் குங்குமம் தி³வ்யம் கர்பூராக³ருஸம்யுதம் ।
கல்பிதம் தே மஹாதே³வி ப்ரீத்யர்த²ம் ப்ரதிக்³ரு’த்த்³யதாம் ॥ 14॥ க³ந்த⁴ம் ॥
நீலோத்பலம் து கல்ஹாரமாலத்யாதீ³நி ஶோப⁴நே ।
பத்³மாதி³க³ந்த⁴வந்தீநி புஷ்பாணி ப்ரதிக்³ரு’த்த்³யதாம் ॥ 15॥ புஷ்பம் ॥
தூ⁴பம் க்³ரு’ஹாண் தே³வேஶி மநோஹாரி ஸகு³க்³க³லம் ।
ஆஜ்யமிஸ்ரம் து துலஸி ப⁴க்தாபி⁴ஷ்டப்ரதா³யிநி ॥ 16॥ தூ⁴பம் ॥
அஜ்ஞாநதிமிராந்த⁴ஸ்ய ஜ்ஞாநதீ³பப்ரதா³யிநீ ।
த்வயா து துலஸி ப்ரிதா தீ³போயம் ப்ரதிக்³ரு’த்த்³யதாம் ॥ 17॥ தீ³பம் ।
நமஸ்தே ஜக³தாம் நாதே² ப்ராணிநாம் ப்ரியத³ர்ஶநே ।
யதா²ஶக்தி மயா த³த்தம் நைவேத்³யம் ப்ரதிக்³ரு’த்த்³யதாம் ॥ 18॥ நைவேத்³யம் ॥
நமோ ப⁴க³வதே ஶ்ரேஷ்டே² நாரயநஜக³ந்மயே ।
துலஸி த்வரயா தே³வி பாநீயம் ப்ரதிக்³ரு’த்த்³யதாம் ॥ 19॥ பாநீயம் ॥
அம்ரு’தேம்ரு’தஸம்பூ⁴தே துலஸ்யம்ரு’தரூபிணி ।
கர்பூராதி³ஸமாயுக்தம் தாம்பூ³லம் ப்ரதிக்³ரு’த்த்³யதாம் ॥ 20॥ தாம்பூ³லம் ॥
த³க்ஷிணா த³க்ஷிணகரே த்வத்³ப⁴க்தாநாம் ப்ரியங்கரி ।
கரோமி தே ஸதா³ ப⁴க்த்யா விஷ்ணுகாந்தே ப்ரத³க்ஷிணாம் ॥ 21॥
நமோ நமோ ஜக³த்³தா⁴த்ர்யை ஜக³தா³த்³யை நமோ நம: ।
நமோ நமோ ஜக³த்³பூ⁴த்யை நமஸ்தே பரமேஶ்வரி ॥ 22॥
ப்ரஸீத³ மம தே³வேஶி க்ரு’பயா பரயா ஸதா³ ।
அபி⁴ஷ்டப²லஸித்³த்⁴யர்த²குரு மே மாத⁴வப்ரியே ॥ 23॥
இத்யேவமர்ச்சயேந்நித்யம் ப்ராதரேவ ஶுசிர்நர: ।
மத்⁴யாஹ்நே வாத²ஸாயாஹ்நே பூஜயேத்ப்ரயதோ நர:॥ 24॥
॥ இதி துளஸீபூஜாஸம்பூர்ணா ॥

